
ABSTRAK

Menjelang abad ke-21, generasi baru perlu dilengkapi dengan kemahiran
pembelajaran yang meliputi kemahiran komunikasi, kemahiran 3M iaitu kemahiran
membaca, mengira dan menulis, kemahiran sains dan teknologi dan sebagainya.
Dalam pembelajaran abad ke-21, guru bertindak sebagai fasilitator di dalam kelas
supaya murid dapat belajar secara aktif dalam sesi pembelajaran.
Walaubagaimanapun, guru pada masa kini menghadapi cabaran dalam meningkatkan
motivasi dan penglibatan murid dalam sesi pengajaran dan pembelajaran. Hal ini
demikian kerana perbezaan murid dari segi personaliti, pengetahuan, motivasi, latar
belakang dan juga gaya pembelajaran telah menyebabkan kesukaran guru untuk
memotivasikan dan meningkatkan penglibatan murid dengan lebih berkesan. Oleh itu,
kajian ini bertujuan untuk mengkaji dorongan guru dan rakan sebaya terhadap motivasi
dan penglibatan murid di sekolah rendah. Kajian ini dijalankan dengan menggunakan
reka bentuk penyelidikan korelasi yang melibatkan 364 orang murid dari 21 buah
Sekolah Rendah Jenis Kebangsaan Cina Daerah Kluang dan responden dipilih melalui
kaedah persampelan rawak berstrata berkadar. Soal selidik dalam talian telah
diedarkan untuk mendapatkan maklumat sampel. Data yang dikumpul dengan
menggunakan perisian SPSS dan data yang dikumpulkan dianalisis dengan
menggunakan statistik deskriptif manakala statistik inferensi dianalisis dengan
menggunakan korelasi Pearson. Hasil kajian telah menunjukkan tahap dorongan guru
dan rakan sebaya di sekolah rendah adalah sederhana manakala tahap motivasi dan
penglibatan murid di sekolah rendah adalah tinggi. Hasil kajian juga menunjukkan
terdapat signifikan positif sederhana hubungan antara dorongan guru dan rakan sebaya
terhadap motivasi dan penglibatan murid di sekolah rendah. Kajian ini memberi
implikasi kepada pelbagai pihak terutamanya kepada murid sekolah rendah, ibu bapa,
guru, pentadbir sekolah serta organisasi kerajaan dan bukan kerajaan supaya dapat
meningkatkan motivasi dan penglibatan murid di sekolah rendah. Dengan ini, prestasi
murid akan meningkat di samping aspirasi pendidikan negara juga akan tercapai.

ABSTRACT

The Towards 21st century, the new generation needs to be equipped with
learning skills that include communication skills, 3M skills such as reading, counting
and writing skills, science and technology skills and so on. In 21st century learning,
teachers act as facilitators in the classroom so that students can learn actively in the
learning sessions. However, teachers nowadays face challenges in increasing students'
motivation and involvement in learning. This is because the differences of students in
terms of personality, knowledge, motivation, background and also learning style have
caused difficulties for teachers to motivate and increase student engagement more
effectively. Therefore, the purpose of this study was to examine the motivations of
teachers and peers on the motivation and engagement of students in primary schools.
This study was conducted using a correlation research design involves 364 students
from 21 Primary Chinese Schools in Kluang District and respondents were selected
via proportional stratified random sampling method. Online questionnaire was
distributed for getting information from the samples. Data collected using SPSS
software and collected data were analysed using descriptive statistics while inferential
statistics were analysed using Pearson correlation. The results of the study have shown
that the level of motivation of teachers and peers in primary schools is moderate while
the level of motivation and involvement of students in primary schools is high. The
results of the study also showed that there was a moderately positive significant
relationship between teacher and peer motivation on the motivation and involvement
of students in primary schools. This study provides an implication to various parties,
especially to primary school students, parents, teachers, school administrators as well
as government and non-governmental organizations in order to increase the motivation
and involvement of students in primary schools. So that, the student achievement will
increase as well as our country's educational aspirations will also be achieved.

BAB 1

PENGENALAN

1.1 Pendahuluan

Pendidikan di Malaysia sedang mengalami transformasi secara berperingkat
dari semasa ke semasa. Kementerian Pendidikan Malaysia (KPM) telah melancarkan
Pelan Pembangunan Pendidikan Malaysia 2013 - 2025 (PPPM). Tujuan transformasi
kurikulum pendidikan adalah untuk menangani cabaran pendidikan abad ke-21. Dalam
usaha merealisasikan aspirasi ini, guru memainkan peranan yang penting untuk
melahirkan insan yang mempunyai sahsiah yang terpuji selari dengan Falsafah
Pendidikan Kebangsaan. Falsafah Pendidikan di Malaysia adalah satu usaha
berterusan ke arah membangunkan potensi individu secara menyeluruh dan bersepadu
untuk mewujudkan insan yang seimbang dari segi intelek, rohani, emosi dan jasmani
berdasarkan kepercayaan dan kepatuhan kepada tuhan. Usaha ini adalah untuk
melahirkan rakyat Malaysia yang berilmu pengetahuan, berketrampilan, berakhlak
mulia, bertanggungjawab dan berkeupayaan mencapai kesejahteraan diri, serta
memberi sumbangan terhadap keharmonian dan kemakmuran keluarga, masyarakat
dan negara. Dengan ini, murid dapat melengkapkan diri dengan pengetahuan dan
kemabhiran dari semasa ke semasa dan secara tidak langsung menjadi pemangkin untuk

murid melibatkan diri dengan aktiviti di sekolah.

Menurut Iberahim, Mahamod dan Mohammad (2017), pengajaran dan
pembelajaran menerusi kemahiran abad ke-21 dapat membantu guru dan murid untuk
mencapai aspirasi pendidikan negara. Hal ini demikian kerana kemahiran ini dapat
membantu murid dalam mengharungi kehidupan mereka yang penuh dengan cabaran
globalisasi. Tidak dapat dinafikan, dorongan guru memainkan peranan yang penting
dalam proses pengajaran dan pembelajaran di dalam bilik darjah. Bilik darjah yang
mempunyai dorongan guru yang kuat akan membantu murid mendapat dorongan yang

sewajarnya serta memupuk murid belajar secara autonomi (Moen, Sheridan,



Schumcher & Cheng, 2019). Selain dorongan guru, dorongan rakan sebaya juga
penting dalam menyokong murid melibatkan diri secara aktif dalam bilik darjah. Hasil
kajian Hillesgy (2016) telah menunjukkan bahawa dorongan guru dan rakan sebaya
dapat meningkatkan interaksi antara guru dengan murid dalam bilik darjah dan juga
merupakan pendekatan yang penting dalam memupuk penglibatan murid di dalam
bilik darjah.

Tambahan pula, motivasi juga mampu mendorong murid untuk menguasai
kemabhiran abad ke-21 dengan lebih berkesan sehingga melahirkan murid yang mampu
berdaya saing dengan negara maju. Menurut Tohidi dan Jabbari (2012), motivasi dapat
membantu murid mencapai prestasi yang baik dalam diri murid. Pembelajaran yang
berkualiti juga bergantung kepada kesediaan murid untuk belajar dan juga interaksi
sosial murid. Menurut Soltani (2018) pula, guru memainkan peranan yang penting
untuk memotivasi murid dalam kelas supaya murid dapat belajar dengan lebih
mendalam. Kajian tersebut telah menunjukkan motivasi yang diberikan oleh guru
dapat mengubah motivasi dan persepsi murid. Oleh itu, dorongan guru di sekolah
merupakan pemangkin kepada motivasi murid dalam bilik darjah. Begitu juga dengan
dorongan rakan sebaya, rakan sebaya memainkan peranan yang penting dalam diri

seseorang murid.

Banyak kajian mendapati dorongan guru dan rakan sebaya memberi
sumbangan yang besar dalam meningkatkan motivasi dan penglibatan murid di
sekolah. Menurut Sharon Zumbrunm (2014), dorongan guru dan rakan sebaya dapat
memberi sumbangan terhadap rasa kepunyaan murid dan secara tidak langsung
meningkatkan motivasi dan pencapaian murid tersebut. Stefa (2018) pula menjelaskan
bahawa hubungan yang erat antara rakan sebaya dapat memupuk sikap saling
membantu serta meningkatkan motivasi murid terutamanya dalam pencapaian
akademik. Bukan itu sahaja, tugasan sekolah dapat dihasilkan dengan mudah apabila
terdapat dorongan daripada guru dan rakan sebaya. Kajian Wanders, Van Der Veen,
Dijkstra dan Maslowski (2019) menunjukkan hubungan guru dan murid saling
berkaitan secara positif dengan penglibatan murid di sekolah rendah mahupun di

sekolah menengah.



Menurut Ibrahim dan El Zaatari (2019), murid menghabiskan banyak masa di
sekolah berinteraksi dengan guru. Dengan ini, mereka harus disediakan dengan
sokongan dan perhatian dalam persekitaran kehidupan yang penting ini. Oleh itu, guru
perlu memberi dorongan kepada murid untuk meningkatkan motivasi mereka semasa
di sekolah supaya mereka dapat terus belajar sehingga peringkat yang lebih tinggi.
Selain guru, rakan sebaya juga memainkan peranan yang penting dalam meningkatkan
motivasi murid. Menurut Nursuhaili (2010), rakan sebaya mempengaruhi tingkah laku
murid. Jika murid berkawan dengan kawan yang bermotivasi, kecenderungan murid
bermotivasi untuk belajar adalah besar. Menurut Kiefer, Alley dan Ellerbrock (2015),
dorongan guru dan rakan sebaya bukan sahaja meningkatkan motivasi murid, tetapi

juga meningkatkan penglibatan murid dalam bilik darjah.

Dengan ini, kajian ini akan mengenal pasti hubungan antara dorongan guru
terhadap motivasi dan penglibatan murid di sekolah. Kajian ini bermula dengan latar
belakang kajian termasuk dorongan guru, dorongan rakan sebaya, motivasi murid dan
penglibatan murid di sekolah. Seterusnya, persoalan kajian, hipotesis kajian dan diikuti
dengan tinjauan literatur yang berkaitan dengan dorongan guru dan rakan sebaya

terhadap motivasi dan penglibatan murid di sekolah rendah.

1.2 Latar Belakang Kajian

Menjelang abad ke-21, generasi baru perlu dilengkapi dengan kemahiran
pembelajaran yang meliputi kemahiran komunikasi, kemahiran 3M iaitu kemahiran
membaca, mengira dan menulis, kemahiran sains dan teknologi dan sebagainya.
Dalam pembelajaran abad ke-21, guru bertindak sebagai fasilitator di dalam kelas
supaya murid dapat belajar secara aktif dalam sesi pembelajaran. Dengan erti kata
yang lain, pembelajaran abad ke-21 merupakan pembelajaran berpusatkan murid
dalam sesi pengajaran dan pembelajaran dan murid perlu melibatkan diri secara aktif
dalam pembelajarannya. Menurut Owens, Sadler, Barlow dan Smith-W. (2017),
pembelajaran yang aktif dapat meningkatkan motivasi murid untuk belajar. Manakala
Tas (2016) pula menyatakan penglibatan murid adalah penting kerana meningkatkan

pembelajaran dan pencapaian murid. Dorongan guru saling berkaitan dengan



penglibatan murid seperti penyertaan mereka dalam aktiviti sekolah. Dalam kajian
yang lain, Fredricks, Blumenfeld, Friedel dan Paris (2002) menyatakan dorongan
rakan sebaya berkaitan dengan penglibatan tingkah laku, emosi, dan kognitif murid

sekolah rendah.

Walaubagaimanapun, guru pada masa kini menghadapi cabaran dalam
meningkatkan motivasi murid dalam pembelajaran. Hal ini demikian kerana para
murid adalah berbeza dari segi personaliti, pengetahuan, motivasi, latar belakang dan
juga gaya pembelajaran telah menyebabkan kesukaran guru untuk memotivasikan
murid dengan lebih berkesan (Norazlin & Siti, 2019). Tidak dapat dinafikan, murid
mempunyai kebolehan yang berbeza sama ada dalam akademik mahupun dalam
kokurikulum. Terdapat murid yang mendapat pencapaian yang tinggi dalam akademik
malah terdapat juga murid yang lemah dalam akademik. Biasanya, murid yang lemah

dalam akademik tidak berminat dalam pelajaran dan juga bermasalah dalam keluarga.

Oleh itu, guru perlu memahami perbezaan murid serta memberikan dorongan
yang secukupnya untuk meningkatkan motivasi murid. Selain itu, guru juga
menghadapi kekangan masa dalam menerapkan kemahiran abad ke-21 dalam
pengajaran dan pengajaran kerana waktu untuk mengajar agak singkat (Yunos, 2015).
Kadangkala, waktu pengajaran guru juga terganggu oleh aktiviti yang tidak berkaitan
dengan pengajaran mereka seperti aktiviti sukan, pertandingan, bengkel, sambutan dan
sebagainya telah menyebabkan murid tidak dapat melibatkan diri dalam aktiviti
pembelajaran kerana terganggu oleh aktiviti yang lain dijalankan di sekolah. Menurut
Nachiappan, Sinnasamy dan Suffian (2017), pengajaran guru yang menggunakan
kaedah tradisional iaitu chalk and talk juga menyebabkan murid berasa bosan dan tidak

bermotivasi untuk belajar.

Bukan itu sahaja, kekurangan dari segi bahan bantu mengajar, alat dan
kemudahan juga menyebabkan pembelajaran aktif tidak dapat dilaksanakan.
Memandangkan guru telah bersedia dan bersemangat untuk mengajar, tetapi kuantiti
dan kualiti bahan tersebut tidak cukup untuk menampung keperluan para guru dan

murid (Norazlin et al., 2019). Hal ini telah menyebabkan guru tidak dapat



menggunakan bahan-bahan tersebut seperti komputer, projektor dan juga papan pintar
untuk meningkatkan motivasi dan penglibatan murid di dalam kelas.

Dalam usaha mencapai kejayaan yang cemerlang khususnya dalam bidang
akademik, motivasi dalam diri murid merupakan salah satu faktor penentu kejayaan
murid. Tanpa motivasi, sukar untuk murid melakukan tugasan seterusnya mencapai
kejayaan dengan cemerlang dalam kehidupan mereka. Menurut Gopalan, Bakar,
Zulkifli, Alwi, dan Mat (2017), motivasi dan pembelajaran mempunyai perkaitan

antara satu sama lain. Motivasi adalah teras bagi aspirasi manusia dan pencapaian.

Selain daripada motivasi yang wujud dalam diri murid, dorongan guru dan
rakan sebaya dilihat sebagai dua faktor yang memainkan peranan yang penting sebagai
pendorong motivasi seseorang murid. Menurut Emda (2017), jika terdapat keinginan
untuk belajar bagi seseorang murid, tetapi tiada dorongan daripada luar, maka
semangat murid tersebut untuk belajar akan berkurang. Tidak dapat dinafikan, selain
keluarga, guru dan rakan sebaya merupakan orang yang terdekat dengan murid serta
membawa pengaruh yang besar dalam kehidupan seseorang murid. Menurut
Bronfenbrenner (1979) dalam Teori Ekologi, setiap individu akan melalui proses
pertumbuhan dan perkembangan yang terangkum di dalam sistem persekitaran yang
mementingkan interaksi antara satu sama lain. Manakala mikrosistem melibatkan
persekitaran yang terdekat di mana individu dapat berinteraksi secara langsung dan
menghabiskan paling banyak masa antara satu sama lain. la meliputi keluarga, guru,
rakan sebaya, sekolah dan persekitaran yang terlibat secara langsung dengan seseorang
individu. Di persekitaran sekolah, guru merupakan orang yang diberikan mandat untuk
mengajar dan mendidik murid supaya melahirkan modal insan yang berguna. Guru
juga sebagai pendorong murid di sekolah untuk meningkatkan motivasi mereka supaya

melibatkan diri secara aktif dalam aktiviti-aktiviti sekolah.

Menurut Kiefer et al. (2015), sokongan guru dapat memberi implikasi terhadap
motivasi, penglibatan kelas dan rasa kepunyaan terhadap sekolah. Hasil kajian
menunjukkan dorongan guru dan murid berkait rapat dengan motivasi dan penglibatan
dalam kelas. Murid dan guru berpendapat bahawa dorongan rakan sebaya dari segi

kerja rumah dapat meningkatkan rasa kepunyaan di sekolah dan penglibatan dalam



kelas. Selanjutnya, hubungan dengan rakan-rakan terjalin murid berasa "selamat dan
gembira" serta meningkatkan rasa kepunyaan sekolah dalam diri mereka. Menurut Zee
dan Koomen (2020) dorongan guru dan rakan sebaya dalam akademik dapat memupuk
persekitaran pembelajaran yang kondusif di samping dapat menjadi dorongan murid
bermotivasi untuk belajar, penglibatan dalam kelas dan juga rasa kepunyaan dalam
sekolah. Bukan itu sahaja, tingkah laku interpersonal yang positif juga dapat
membantu guru menjalin hubungan yang baik dengan murid serta menghasilkan iklim

bilik darjah yang positif.

Menurut Wanders et al. (2019) pula, hubungan positif antara murid dengan
guru merupakan salah satu dorongan guru dan rakan sebaya kerana hubungan positif
dapat menjadikan murid merasa aman dan memberi ruang untuk berkongsi pendapat
mereka. Bukan itu sahaja, dorongan guru dan rakan sebaya juga dapat meningkatkan
penglibatan dan motivasi mereka untuk mengambil bahagian dalam aktiviti
pembelajaran. Selain itu, Zakaria (2019) menunjukkan faktor yang paling
mempengaruhi motivasi murid ialah faktor ekstrinsik. Faktor tersebut melibatkan
rakan sebaya yang belajar bersungguh-sungguh dan sering menjadi rujukan dan

tumpuan murid untuk mendapatkan bantuan.

Oleh itu, motivasi bukan sahaja penting untuk mencapai kejayaan dalam
pendidikan tetapi juga dalam kehidupan sebenar. Ini telah dibuktikan bahawa murid
yang mempunyai motivasi yang tinggi akan berusaha untuk mendapat keputusan yang
cemerlang dalam pencapaian akademik. Di samping itu, banyak pandangan yang
dikemukakan oleh pengkaji telah mengaitkan dorongan guru dan rakan sebaya dalam
meningkatkan motivasi murid. Motivasi selalu dijadikan indikator baik atau buruk
prestasi murid. Apabila murid bermotivasi untuk belajar, maka penglibatan sekolah
dan juga prestasi mereka dalam pelajaran akan meningkat. Menurut Sette, Gasser dan
Grutter (2020), kajian didapati dorongan guru dapat meningkatkan penyertaan murid
dalam akademik mereka. Hasil kajian juga menunjukkan bahawa minat guru terhadap
murid boleh mempengaruhi pencapaian akademik murid. Oleh itu, dorongan guru
sangat penting dalam memotivasi murid dalam pelajaran mereka. Sebaliknya, murid
yang tidak bermotivasi dan tidak mendapat dorongan daripada guru sukar mencapai
kejayaan dalam kehidupan mereka terutamanya dalam akademik.



Secara amnya, rakan sebaya merupakan sahabat daripada lingkungan latar
belakang yang lebih kurang sama dan suka dalam pelbagai aktiviti. Dengan erti kata
yang lain, mereka mempunyai minat yang lebih kurang sama dan mempunyai satu
identiti dan kumpulan tersendiri. Menurut Quek Miow Leng (2006), rakan sebaya
memainkan peranan yang penting dalam kehidupaan seseorang murid. Kebanyakan
murid menjadikan rakan sebaya mereka sebagai panduan untuk menilai kebolehan
dirinya dari segi kebolehan, kemahiran, personaliti dan tingkah laku mereka. Ini telah
menunjukkan rakan sebaya dapat memberi impak yang besar terhadap kehidupan
murid terutamanya pada zaman kanak-kanak. Wanders et al. (2019) menjelaskan
bahawa sesetengah murid di kelas tertentu yang menilai hubungan mereka dengan
rakan sebaya mereka baik, maka mereka cenderung secara aktif untuk terlibat dalam
masyarakat. Penemuan ini telah menjelaskan bahawa perlunya hubungan antara murid
dengan rakan sebaya dalam usaha memupuk penglibatan yang aktif dan motivasi di
dalam kelas. (Johnson,1981; Rubin, Bukowski & Parker 1998; Slee & Skrzypiec
2016). Sebaliknya, sekiranya tanpa dorongan dan hubungan yang positif antara rakan
sebaya, lebih sukar bagi guru untuk mendorong motivasi murid di dalam kelas
terutamanya dalam aktiviti perbincangan. Di samping itu, kajian tersebut juga
menekankan tentang keperluan dorongan murid untuk penglibatan aktif serta
bermotivasi belajar di dalam kelas. Oleh demikian, rakan sebaya memainkan peranan

yang penting dalam meningkatkan motivasi murid di sekolah.

Menurut Kiefer et al. (2015), sokongan guru dan rakan sebaya dapat
meningkatkan rasa kepunyaaan dalam diri seseorang murid. Apabila seseorang murid
mempunyai rasa kepunyaan dalam bilik darjah, mereka akan bermotivasi untuk belajar
serta mendorong mereka melakukan aktiviti dalam menimba ilmu pengetahun. Secara
tidak langsung, murid akan melibatkan diri secara aktif dalam aktiviti di samping
mencapai kejayaan dalam sekolah. Tambahan pula, dorongan daripada guru dan rakan
sebaya juga memainkan peranan yang penting dalam meningkatkan motivasi murid
sehingga di peringkat yang lebih tinggi. Dengan ini, murid berpeluang untuk
melanjutkan pelajaran mereka di universiti, maka matlamat pendidikan sepanjang

hayat dapat dicapai.



Justeru, murid yang mendapat dorongan daripada guru dan rakan sebaya akan
lebih bermotivasi untuk belajar. Murid yang bermotivasi akan mendorong mereka
melibatkan diri secara aktif dalam aktiviti sekolah serta mencapai kejayaan dalam

kehidupan mereka.

1.3 Pernyataan Masalah

Perubahan dalam pendidikan telah tercatat dalam dasar-dasar yang telah
dilaksanakan oleh kerajaan Malaysia. Tujuan dasar yang dihasratkan oleh
Kementerian Pelajaran Malaysia (KPM) adalah untuk melahirkan modal insan yang
seimbang dari segi segi jasmani, emosi, rohani, intelek dan sosial (JERIS) seperti yang
terkandung dalam Falsafah Pendidikan Kebangsaan. Pihak kerajaan juga memberi
harapan yang besar kepada guru untuk mengembangkan potensi murid sejajar dengan
matlamat pendidikan yang telah ditetapkan supaya dapat meningkatkan motivasi
murid di samping mencapai matlamat pembelajaran sepanjang hayat. Dalam usaha
merealisasikan aspirasi pendidikan negara, dorongan guru dan rakan sebaya penting
kerana ia dapat memberi impak yang besar kepada murid (Stefa, 2018). Bukan itu
sahaja, sokongan daripada rakan sebaya dapat memberi motivasi kepada murid serta

dapat membantu seseorang murid mencapai kejayaan dalam kehidupan mereka.

Walaubagaimanapun Zamri (2012) mendapati terdapat bentuk pengajaran dan
pemudahcaraan (PdPc) pada abad ke-21 masih berpusatkan guru dan tidak dapat
melibatkan murid secara aktif dalam aktiviti pengajaran dan pembelajaran di sekolah.
Hal ini kerana kebanyakan sekolah mengutamakan pencapaian dan penilaian dari segi
akademik berbanding dengan bakat murid. Namun begitu, kebanyakan guru lebih
mengutamakan dengan tugas menghabiskan silibus pengajaran mereka untuk
menghadapi peperiksaan sehingga mengabaikan tanggungjawab mereka dalam
mendorong murid dan memupuk penglibatan yang aktif dalam kalangan murid.
Akhirnya, murid yang ketinggalan mengasingkan diri, melepaskan diri, dan
melupakan tujuan mereka belajar serta kehilangan motivasi untuk belajar (Ibrahim et
al., 2019).



Guru merupakan individu yang menarik perhatian murid dan dapat mengambil
berat terhadap kelas semasa pengajaran dan pembelajaran dijalankan. Kaedah
pengajaran guru yang berbentuk ‘chalk and talk’ juga antara salah satu punca yang
menyebabkan murid bosan dan tidak bermotivasi belajar di samping tidak melibatkan
diri dalam aktiviti kelas. Kesannya murid tidak dapat memberi tumpuan kepada
pengajaran dan pembelajaran terutamanya dalam tempoh yang lama. Kehilangan
tumpuan dalam pembelajaran akan menyebabkan penglibatan murid dalam kelas

semakin menurun (Abdul, Ismail, Mohamad, & Osman, 2019).

Keprihatinan guru juga merupakan faktor yang mendorong murid dalam
meningkatkan motivasi dan penglibatan mereka di sekolah. Wanders et al. (2019)
menjelaskan bahawa murid yang menganggap guru mereka prihatin, memahami, dan
sanggup mendengar suara mereka dapat menjadi dorongan mereka untuk bersedia
melibatkan diri dalam aktiviti bilik darjah. Sebaliknya, murid yang menggangap guru
mereka tidak prihatin, tidak memahami serta tidak mendorong mereka akan
mengakibatkan mereka tidak bermotivasi untuk belajar. Hai ini menyebabkan
pencapaian murid semakin menurun, murid tidak melibatkan diri dalam aktiviti

sekolah dan kesan yang besar adalah berhenti sekolah.

Dari sudut rakan sebaya pula, rakan sebaya boleh menjadi pendorong ke arah
perlakuan yang positif atau negatif. Menurut Poldin, Valeeva, dan Yudkevich (2015)
rakan sebaya boleh menjadi teladan murid dalam pelajaran mereka. Namun begitu,
terdapat murid mudah mengikut jejak langkah rakan sebaya yang tidak bermotivasi
dalam pelajaran mereka serta bersikap pasif melibatkan diri dalam aktiviti sekolah.
Bukan itu sahaja, terdapat murid yang berasal daripada keluarga yang bermasalah
memerlukan dorongan daripada guru dan juga rakan sebaya dalam meningkatkan
motivasi. Walaubagaimanapun, kebanyakan murid yang berasal dari keluarga yang
bermasalah sering disingkirkan oleh rakan sebaya dan kadangkala juga diabaikan oleh
guru kerana kebanyakan murid yang berasal dari keluarga yang bermasalah juga

bermasalah dalam pelajaran mereka.

Justeru, Kementerian Pendidikan Malaysia telah melaksanakan pelbagai usaha

untuk meningkatkan motivasi dan penglibatan murid. Walaubagaimanapun, terdapat



Vi.

Vii.

viii.

ramai murid tidak bermotivasi untuk belajar disebabkan oleh kekurangan dorongan
guru dan rakan sebaya serta menggangap guru dan rakan sebaya mereka tidak prihatin
dan memahami mereka. Hal ini telah menyebabkan murid tidak dapat bermotivasi
untuk belajar, tidak melibatkan diri dalam aktiviti sekolah dan akhirnya potensi murid
tidak dapat dikembangkan dengan berkesan yang sejajar dengan Falsafah Pendidikan
Malaysia. Oleh yang demikian, kajian ini dilaksanakan untuk mengenal pasti dorongan

guru dan rakan sebaya terhadap motivasi dan penglibatan murid di sekolah rendah.

1.4 Objektif Kajian

Objektif kajian adalah seperti berikut

Mengkaji tahap dorongan guru di sekolah rendah.
Mengkaji tahap dorongan rakan sebaya di sekolah rendah.
Mengkaji tahap motivasi murid di sekolah rendah.
Mengkaji tahap penglibatan murid di sekolah rendah.

Mengenal pasti hubungan antara dorongan guru terhadap motivasi murid

sekolah rendah.

Mengenal pasti hubungan antara dorongan guru terhadap penglibatan murid di

sekolah rendah.

Mengenal pasti hubungan antara dorongan rakan sebaya terhadap motivasi

murid di sekolah rendah.

Mengenal pasti hubungan antara dorongan rakan sebaya terhadap penglibatan

murid di sekolah rendah

15 Persoalan Kajian

Berdasarkan objektif kajian yang dinyatakan, persoalan-persoalan utama yang
menjadi kajian ini ialah:
I. Apakah tahap dorongan guru di sekolah rendah?
ii. Apakah tahap dorongan rakan sebaya di sekolah rendah?
iii. Apakah tahap motivasi murid di sekolah rendah?
iv. Apakah tahap penglibatan murid di sekolah rendah?

V. Adakah terdapat hubungan antara dorongan guru terhadap motivasi murid

sekolah rendah?

Vi. Adakah terdapat hubungan antara dorongan guru terhadap penglibatan murid

di sekolah rendah?

Vii. Adakah terdapat hubungan antara dorongan rakan sebaya terhadap motivasi

murid di sekolah rendah?

Viil. Adakah terdapat hubungan antara dorongan rakan sebaya terhadap penglibatan

murid di sekolah rendah?

1.6 Hipotesis Kajian

Untuk memenuhi objektif di atas dirumuskan hipotesis nul berikut:

Hoa: Tidak terdapat hubungan yang signifikan antara dorongan guru dengan

motivasi murid sekolah rendah.

Ho2: Tidak terdapat hubungan yang signifikan antara dorongan guru dengan
penglibatan murid di sekolah rendah.

Hos: Tidak terdapat hubungan yang signifikan antara dorongan rakan sebaya
dengan motivasi murid di sekolah rendah.

Hos: Tidak terdapat hubungan yang signifikan antara dorongan rakan sebaya

dengan penglibatan murid di sekolah rendah.

1.7 Kerangka Teori Kajian

Kerangka teori kajian ini terdiri daripada Teori Ekologi Bronfenbrenner (1971),
Teori Keperluan: Abraham Maslow (1970) dan juga Teori Penglibatan Astin (1984).

Teori Ekologi (2004) yang diutarakan oleh Eric Bronfenbrenner memfokuskan
pengaruh sosiobudaya persekitaran terhadap perkembangan individu dari lahir hingga
dewasa. Teori ini telah menarik perhatian para pendidik supaya bukan sahaja
mengutamakan alam belajar dalam bilik darjah, tetapi juga mengutamakan alam
persekitaran di luar bilik darjah. Dengan erti kata yang lain, guru tidak patut hanya
menumpukan perhatian kepada aktiviti pengajaran dan pembelajaran dalam bilik
darjah, tetapi juga perlu memberi pertimbangan pengaruh daripada interaksi dan
komunikasi murid-murid mereka dengan keluarga, rakan sebaya dan komuniti
tempatan di luar sekolah. Keberkesanan pengajaran dan pembelajaran di dalam bilik
darjah banyak bergantung kepada cara interaksi guru dengan murid, murid dengan
murid dan murid dengan bahan pembelajaran. Dengan ini, keberkesanan pengajaran
dan pembelajaran dapat ditingkatkan di samping meningkatkan motivasi murid untuk

belajar.

Dorongan guru Motivasi
(Teori Ekologi (Teori Keperluan:
Bronfenbrenner 1971)
Abraham Maslow 1970)

Dorongan rakan sebaya Penglibatan
(Teori Ekologi (Teori Penglibatan
Bronfenbrenner 1971) Astin 1984)

Rajah 1.1 Kerangka Teori Kajian

Teori Ekologi Bronfenbrenner merangkumi lima sistem ekologi berasaskan
kepada interaksi kanak-kanak dalam keluarga mereka, dan di antara rakan sebaya serta
orang dewasa yang dekat, termasuk pengaruh sosiobudaya keluarga dan komuniti
setempat. Teori Bronfenbrenner dipilih dalam kajian ini kerana mikrosistem yang
dinyatakan dalam sistem ekologi merupakan persekitaran di mana kebanyakan masa
kanak-kanak berinteraksi secara langsung dengan ibu bapa, rakan sebaya, guru-guru
dan orang-orang dewasa lain dalam rumah, sekolah dan juga alam persekitaran. Orang-
orang yang dalam mikrosistem ini memainkan peranan yang amat penting dalam

perkembangan kanak-kanak.

Sistem sosial merupakan satu sistem interaksi dan aktiviti manusia dalam
masyarakat. Aktiviti pengajaran dan pembelajaran yang dijalankan dalam bilik darjah
bergantung kepada interaksi dan aktiviti di antara guru dengan murid-muridnya.
Sehubungan itu, bilik darjah dan kawasan sekolah merupakan satu sistem sosial di
mana interaksi berlaku melalui aktiviti-aktiviti yang dirancangkan berlandaskan
sesuatu strategi pengajaran dan pembelajaran. Menurut Mok Soon Sang (2008),
keberkesanan pengajaran dan pembelajaran di dalam bilik darjah sebagai alam belajar
banyak bergantung kepada cara berinteraksi guru dengan murid, murid dengan murid
dan murid dengan bahan pembelajaran. Antara salah dua faktor mempengaruhi

suasana interaksi di dalam sekolah adalah fakor kemanusiaan dan faktor teknikal.

Faktor kemanusiaan boleh diklasifikasikan kepada suasana sosial dan suasana
emosi. Suasana sosial merujuk kepada hubungan dan corak interaksi di antara murid
dengan murid, khasnya dalam bilik darjah. Menurut Wanders et al. (2019), pentingnya
hubungan antara murid dalam kelas kerana dapat meningkatkan motivasi dan
penglibatan murid di dalam kelas. Sebagai contoh, murid yang mempunyai sifat
pendiam atau pemalu tidak suka bergaul dengan murid yang lain, mereka biasanya
berkawan dengan murid yang mempunyai status sosial yang setaraf. Oleh itu, rakan
sebaya memainkan peranan yang penting sebagai pendorong motivasi dan penglibatan
dalam proses pembelajaran murid terutamanya bagi murid yang sifat pendiam atau

pemalu.

Suasana emosi merujuk kepada perasaan murid-murid terhadap guru mereka.
Tidak dapat dinafikan, suasana emosi akan menimbulkan jenis-jenis tingkah laku yang
ditentukan oleh sifat guru dan gaya pengajarannya. Contohnya, seorang guru yang
bersifat agresif akan menimbulkan suasana emosi kegelisahan dalam kalangan murid.
Sebaliknya, guru yang bersifat peramah dan dapat mendorong murid dalam aktiviti
pembelajaran akan mewujudkan suasana emosi kegembiraan dan kekitaan dalam bilik
darjah. Dengan sifat-sifat dan amalan yang positif ini, murid-murid akan suka
berdamping rapat dengan guru, suka tanya dan sedia menerima ajaran dalam suasana
riang dan gembira. Suasana emosi yang kondusif seperti ini akan meningkatkan lagi
keberkesanan pengajaran dan pembelajaran di dalam bilik darjah ataupun di dalam

kawasan sekolah.

Faktor teknikal merujuk kepada teknik-teknik yang digunakan untuk
merangsang semangat dan kesediaan belajar serta suasana sekolah yang kondusif.
Faktor ini merangkumi aspek kemahiran guru, kecekapan penggunaan alat bantu
mengajar serta aktiviti yang boleh merangsangkan aktiviti pembelajaran. Guru yang
mempunyai kemahiran mengajar bukan sahaja dapat meningkatkan keberkesanan
pengajaran dan pembelajaran dalam bilik darjah, tetapi juga dalam meningkatkan

penglibatan murid dalam bilik darjah.

Motivasi boleh digolongkan kepada dua jenis, iaitu motivasi intrinsik dan

motivasi ekstrinsik. Motivasi intrinsik adalah diwujudkan semula jadi daripada

rangsangan dalaman. Bruner (1966) mengaitkan motivasi intrinsik dengan naluri ingin
tahu dan dorongan mencapai kecekapan sebagai motivasi intrinsik murid yang baru
masuk sekolah. Walaubagaimanapun, terdapat motivasi intrinsik dibentuk daripada
pembelajaran dan pengalaman membawa kepuasan. Motivasi ektrinsik diwujudkan
daripada rangsangan luaran dengan tujuan menggerakkan orang untuk melakukan
sesuatu aktiviti yang membawa faedah kepadanya. Motivasi ekstrinsik boleh
dirangsangkan dalam bentuk seperti memberi peneguhan positif seperti pujian, hadiah
dan gred untuk membentuk suasana belajar yang kondusif untuk mendorongkan murid

belajar.

Selain daripada teori Eric Bronfenbrenner, teori keperluan Abraham Maslow
(1970) juga digunakan dalam kajian ini. Abraham Maslow (1970) berpendapat bahawa
seseorang individu akan memenuhi keperluan asas terlebih dahulu sebelum memenuhi
keperluan sekunder. Abraham Maslow menggolongkan ketujuh-ketujuh keperluan
manusia dalam dua kategori, iaitu keperluan kekurangan dan keperluan kewujudan.
Keperluan kekurangan meliputi keperluan fisiologi, keselamatan, kasih sayang dan
penghargaan kendiri. Menurut beliau, manusia sentiasa berusaha menyempurnakan

diri jika keperluan-keperluannya menghadapi masalah kekurangan.

Oleh itu, guru perlu menjadikan suasana bilik darjah yang kondusif dengan
menjalankan aktiviti pengajaran dan pembelajaran yang menarik agar murid merasa
seronok, gembira dan melibatkan diri dalamnya. Guru juga perlu memupuk nilai
penghargaan kendiri dalam kalangan murid serta memberi motivasi dan peneguhan
yang sesuai supaya mereka bersungguh-sungguh dalam aktiviti pengajaran dan

pembelajaran.

Menurut Mohd Fazli Hasan (2013) penglibatan merupakan perbuatan
melibatkan diri dalam suatu aktiviti. Berdasarkan Teori Penglibatan Astin (1984),
penglibatan murid boleh diukur berdasarkan jumlah jam murid menghadiri aktiviti.
Persekitaran sekolah sangat penting kerana ia merupakan persekitaran sosial bagi
hubungan guru dengan murid dan murid dengan murid yang lain. Persekitaran sekolah
yang menyokong sangat penting kerana ia dapat meningkatkan penglibatan murid

dalam sekolah.

1.8 Kerangka Konsep Kajian

Dorongan guru Motivasi murid

*  sokongan berkaitan e motivasi dikenalpasti

e sokongan kecekapan o intrinsik

e sokongan automoni

Dorongan rakan sebaya .
g y Penglibatan sekolah

* dorongan akademik e penglibatan tingkah

e dorongan peribadi laku

* pembelajaran o penglibatan emosi

koperatif e penglibatan kognitif

Rajah 1.2 Kerangka Konsep Kajian

Kerangka konsep di atas menunjukkan hubungan antara pemboleh ubah bebas
dan pemboleh ubah bergantung. Kajian ini dicadangkan dua pengubah bebas iaitu
dorongan guru dan dorongan rakan sebaya. Manakala motivasi murid dan penglibatan
murid secara aktif dalam aktiviti sekolah merupakan pemboleh ubah bergantung.
Kajian ini bertujuan untuk mengenal pasti dorongan guru dan rakan sebaya terhadap
motivasi dan penglibatan murid sekolah rendah. Kajian ini akan menggunakan
Teacher as Social Context (TASC) Questionnaire untuk menguji tahap dorongan guru
dan tahap motivasi murid dan Classroom Life Measure Questionnaire untuk menguji
tahap dorongan rakan sebaya terhadap murid di sekolah. Manakala tahap penglibatan
akan diguji dengan menggunakan skala penglibatan. Semua item dalam soal selidik
yang dijelaskan mengandungi 5 mata. Format jenis Likert akan digunakan dengan
pilihan mulai dari tidak pernah (1) hingga sentiasa (5), hasil dapatan kemudian akan

dibahagikan untuk menghasilkan skala skor.

1.9 Skop Kajian

Kajian ini bertujuan untuk mengenal pasti dorongan guru dan rakan sebaya
terhadap motivasi dan penglibatan sekolah dalam kalangan murid Sekolah Rendah
Jenis Kebangsaan Cina di Daerah Kluang. Kajian ini juga akan mengenal pasti
hubungan antara dorongan guru dan rakan sebaya terhadap motivasi dan penglibatan
murid di Sekolah Rendah Jenis Kebangsaan Cina di Daerah Kluang. Data yang

diperoleh dalam kajian bergantung pada keikhlasan murid yang menjawab soal selidik.

1.10 Kepentingan kajian

Kajian ini berharap dapat memberi manfaat kepada para guru dalam merancang
aktiviti pengajaran dan pembelajaran di kelas, terutamanya kepada murid sekolah
rendah. Kajian ini juga dapat memberi gambaran kepada para pendidik tentang
dorongan guru dan rakan sebaya terhadap motivasi dan penglibatan murid di sekolah
rendah. Dapatan yang diperoleh melalui kajian berharap dapat membantu pihak-pihak
tertentu dalam bidang pendidikan untuk meningkatkan motivasi murid di sekolah

rendah di samping meningkatkan mutu pencapaian akademik di negara kita.

1.10.1 Murid di sekolah

Kajian ini dapat memberi manfaat kepada para murid di sekolah terutamanya
murid di sekolah rendah dalam usaha membantu mereka mengetahui tentang
kepentingan dorongan guru dan rakan sebaya terhadap meningkatkan motivasi dan
penglibatan mereka di sekolah. Kajian ini juga boleh dijadikan panduan murid yang
tidak bermotivasi untuk mendapat sokongan daripada guru dan rakan sebaya supaya
dapat meningkatkan motivasi belajar.

1.10.2 Ibu bapa

Kajian ini juga penting untuk para ibu bapa. Melalui kajian ini, ibu bapa dapat
mengetahui kepentingan dorongan guru dan rakan sebaya dalam meningkatkan
motivasi murid. Dengan ini, ibu bapa dapat mengambil berat terhadap pemilihan rakan
sebaya anak kerana rakan sebaya mudah mempengaruhi tingkah laku anak mereka.
Mereka juga dapat memberi nasihat kepada anak mereka untuk berkawan dengan

rakan yang bersikap positif dan bermotivasi.

1.10.3 Guru

Selain itu, kajian ini juga memberi manfaat terhadap guru. Melalui kajian ini,
guru akan lebih mengetahui kepentingan dorongan mereka terhadap anak murid
mereka dalam meningkatkan motivasi dan penglibatan murid. Guru juga dapat sentiasa
mengambil berat dan selalu mendorong murid mereka dalam pelajaran. Melalui kajian
ini, guru juga mengetahui kepentingan mereka dalam merancang aktiviti pengajaran

dan pembelajaran yang menarik dalam usaha mendorong murid untuk belajar.

1.10.4 Pentadbir sekolah

Di samping itu, kajian ini juga dapat memberi manfaat kepada pentadbir
sekolah. Sebagai contoh, pentadbir sekolah boleh mengadakan program penyayang
pada masa yang sama menggalakkan para guru mengamalkan budaya penyayang serta

selalu mendorong murid dalam pelajaran mereka.

1.10.5 Organisasi kerajaan dan bukan kerajaan

Kajian ini juga boleh dijadikan panduan kepada organisasi kerajaan dan bukan
kerajaan dalam mengadakan pelbagai aktiviti. Sebagai contoh, kementerian

pendidikan boleh merancang strategik yang lebih efektif dalam meningkatkan
motivasi dan penglibatan murid di sekolah. Organisasi bukan kerajaan juga boleh

mengadakan program atau kempen motivasi yang bersesuaian kepada murid.

1.11 Definisi istilah

Berikut merupakan definisi operasi dan definisi kontekstual istilah yang
digunakan dalam kajian ini.

1.11.1 Dorongan Guru

Guru merupakan orang yang mengajar dan mendidik murid. Menurut Kiefer
et al. (2015) dorongan guru merupakan bantuan yang diberikan oleh guru kepada
murid dalam usaha menyemai sikap positif dan menggalakkan murid melibatkan diri

secara aktif dalam sekolah.

Dalam konteks kajian ini, dorongan guru merujuk kepada pengajaran yang
memberi sokongan termasuk sokongan autonomi (pilihan, rasa hormat, berkaitan
dengan pembelajaran), struktur (memantau pembelajaran murid dan jangkaan) dan
penglibatan (sokongan emosi). Pendekatan multidimensi ini dapat meningkatkan
usaha guru untuk memahami cara dan sejauh mana guru meningkatkan motivasi,

penglibatan dan kepunyaan murid di sekolah.

1.11.2 Dorongan rakan sebaya

Rakan sebaya dalam definisi operasi kajian merupakan murid yang sama umur
dalam satu kelas. Rakan sebaya merupakan kawan daripada latar belakang yang lebih
kurang sama dan mempunyai minat yang sama. Menurut Kiefer et al. (2015) dorongan
rakan sebaya merupakan sokongan daripada rakan sebaya untuk memenuhi keperluan

murid.

Rakan sebaya dalam konteks kajian ini merujuk kepada rakan murid yang
berumur 10 hingga 12 tahun yang masih bersekolah di Sekolah Rendah Jenis
Kebangsaan Cina dalam Daerah Kluang. Menurut Nursuhaili (2020), rakan sebaya
dapat mempengaruh tingkah laku seseorang. Menurut Hamm dan Faircloth (2005),
antara dorongan rakan sebaya seperti menjelaskan arahan daripada guru, memberi
maklumat kepada rakan, membandingkan kerja sekolah untuk meningkatkan motivasi
dan penglibatan sekolah. Sokongan emosi rakan sebaya termasuk memberikan
sokongan emosi, ia dikaitkan dengan akademik positif dan hasil sosial (Patrick, Ryan,
& Kaplan, 2007). Sokongan rakan sebaya membolehkan murid rasa dapat bergantung
rakan yang lain di samping memupuk rasa kepunyaan di sekolah (Hamm & Faircloth,
2005).

1.11.3 Motivasi murid

Perkataan ‘motivasi’ berasal daripada perkataan latin iaitu ‘movere’ yang
bermaksud ‘bergerak’. Motivasi merupakan dorongan bagi seseorang melakukan
sesuatu perkara demi mencapai matlamat yang ditetapkan. Motitvasi adalah proses di
mana aktiviti yang bermatlamat dihasut dan dikekalkan (Schunk, Meece & Pintrich,
2014, p.5). Kamus Dewan (2010) pula mentakrifkan motivasi sebagai keinginan yang
keras atau semangat yang kuat pada diri seseorang yang mendorongnya untuk

berusaha atau melakukan sesuatu dengan tujuan untuk mencapai kejayaan.

Menurut Kamarudin (1993), motivasi penting kerana dapat membantu para
murid melibatkan diri secara aktif dalam proses pengajaran dan pembelajaran di
samping membina suasana pembelajaran yang bermakna. Dalam konteks kajian ini,
motivasi murid merujuk kepada tahap motivasi murid yang dinilai melalui persepi
murid sendiri. Dalam konteks kajian ini, motivasi merujuk kepada motivasi yang ada
pada diri murid apabila murid mendapat dorongan guru dan rakan sebaya termasuk

motivasi yang dikenalpasti dan motivasi intrinsik.

1.11.4 Penglibatan murid

Menurut Russell, Ainley, dan Frydenberg (2005), penglibatan merupakan satu
tenaga dalam tindakan di mana menghubungkan seseorang dengan aktiviti.
Persekitaran sekolah yang menyokong sangat penting dalam meningkatkan

penglibatan murid di sekolah.

Dalam kajian ini, penglibatan murid akan diuji dengan menggunakan skala
penglibatan untuk menguji persepsi murid terhadap motivasi, penglibatan dan rasa

kepunyaan di sekolah melalui soal selidik.

1.12 Rumusan

Bab 1 dalam kajian ini menerangkan tentang transformasi pendidikan di
Malaysia. Guru sebagai pendidik memainkan peranan yang penting dalam
meningkatkan motivasi murid supaya anak murid dapat terus belajar sehingga
peringkat yang lebih tinggi. Maka, matlamat pendidikan sepanjang hayat akan
mencapai. Namun begitu, dorongan guru dan rakan sebaya amat penting untuk
meningkatkan motivasi murid kerana selain keluarga, guru dan rakan sebaya
merupakan orang yang terdekat dengan murid serta membawa pengaruh yang besar
dalam kehidupan seseorang murid. Selain itu, objektif kajian, persoalan kajian dan
hipotesis disenaraikan sebagai hala tuju kajian ini. Kepentingan kajian juga dinyatakan

untuk memberi manfaat kepada orang ramai terutamanya para pendidik.

Selain itu, bab ini juga memperkenalkan beberapa model teori seperti Teori
Ekologi Bronfenbrenner (1971), Teori Keperluan Abraham Maslow (1970) dan juga
Teori Penglibatan Astin (1984) sebagai kerangka teori bagi kajian ini. Manakala
kerangka konsep menumpukan tentang hubungan dorongan guru dan rakan sebaya
terhadap motivasi dan penglibatan murid sekolah rendah. Bahagian akhir bab ini

menerangkan tentang skop dan definisi kajian.

